
      К И Р И С И Ў 

    
 

 Өз миллий руўхыйлығымызды бинә еткен Ана жердиң Ўатан деп аталыўы 

тегиннен болмаса керек. Ўатанды сүйиў ең дәслеп өз үлкеңди, туўған жериңди 

сүйиўден, оны географиялық ҳәм жәмийетлик тәрептен  тереңирек үйрениўден,  

яғный аңлаўдан басланады. Солай екен, өз үлкеңди дурыслап  үйренбей турып, 

миллий мақтаныш, Ўатанға муҳаббат сезими, ел-журт жанкүйери болыў мүмкин 

емес. Үлкемиз  өзине тән тәбийғый ҳәм экономикалық географиясына,  яғный 

қарақалпақлардың ата журты, шарапатлы Ўатаны Түслик Арал бойы басқа ҳеш бир 

аймақларға салыстырып болмайтуғын өзиншеликке ийе.  

Қарақалпақстан Республикасы Өзбекстанның арқа-батыс бөлиминде, 

Әмиўдәрьяның төменги жағында, Арал теңизиниң түслик жағаларында жайласқан. 

Республика түслик-батыс тәрептен Қарақум шөлине тутасқан. Оның арқа-

батысында Үстирт тегислиги, арқа-шығыс тәрепинде болса Қызылқум шөли бар. 

Арал теңизиниң түслик аймағы қарақалпақ жеринде жайласқан. Бүгинги күнде 

республика пайтахты – Нөкис қаласынан баслап, район орайлары, қала ҳәм аўыллар, 

ҳәтте ең шетте жайласқан аўылларға шекем ҳәр тәреплеме өзгерип, жаңаланып, 

раўажланып бармақта. Бағдарламалардың басқышпа-басқыш турмысқа енгизилиўи 

нәтийжесинде қарақалпақ дияры бүгинги күнде танып болмас дәрежеде өзгерип, 

жылдан-жылға шырай ашып, жедел пәтлер менен раўажланып баратырған үлкеге 

айланды. Биз суверенли Республика екенбиз, жас әўладларымыз Орайлық Азия, 

Өзбекстан түсиниклери менен қатар, Ана Ўатаны Қарақалпақстан ҳаққында, ондағы 

жасап өткен ата-бабаларымыздың мәртликке толы өмир жолы ҳаққында да хабардар 

болыўы шәрт. Өзлериниң әжайып дөретиўшилик мийнет жолларын басып өткен ҳәм 

бүгинги күнде де түрли тараўларда бар күш-жигерин аямай мийнет етип атырған 

пидайы инсанлардың өмир жолын ҳәм халқымыз ушын ислеген мийнетлерин   жас 

әўладларға үлги етсек арзыйды. Жас әўладты Ана Ўатанға сүйиспеншиликке 

тәрбиялаў – бүгинги күнниң ең әҳмийетли ўазыйпаларынан есапланады. Өйткени өз 

үлкесин,  оның тарийхы менен бүгинин билмеген, халқы ушын пидайы хызмет 

ислеген әжайып инсанлардың өмир жолы менен танысып ибрат алмаған  әўладтан 



елим, журтым деп күйип жанып жасайтуғын кадрлар шықпайтуғыны белгили.  

Мәденият, билим ҳәм илимниң орайы болған Мәлимлеме - китапхана 

орайының қәнийгелери тәрепинен де  жасларымызды китапқумарлыққа тартыў, өз 

үлкемизге, туўылған жерге, Ўатанға деген меҳирлилик сезимлерин олардың 

санасына    сиңдириў мақсетинде  бир қанша  ис - илажлар исленбекте. 

 Усы мақсетте мағлыўмат-библиография хызмети барлық қәнийге ҳәм 

китапхана орайы пайдаланыўшылары ушын үлкемиз тарийхында  өшпес из 

қалдырған  ата - бабаларымыз бенен  ҳәзирги күнде әдебият, мәденият, илим 

тараўларында пидайы мийнет етип атырған  әжайып инсанлардың өмири ҳәм 

дөретиўшилик мийнет жолы ҳаққында библиографиялық көрсеткиш дүзип отыр.   

